
Wannst in Himmel - nei willst kemma - muasst dar Handschuach - ah mitnehma -
weil in Himmel - da is's kalt - weil da Schnee - aberfallt.
Aber wannst in d Höll - nei willst kemma, - brauchst dar Handschuach - net nitnehma -
weil in da Höll - da is's warm - weil die Teufeln - ummafahrn.
Wannst in Himmel - nei willst kemma - muaßt a Schneuztuach - ah mitnehma -
weil in Himmel - war's a Schand - wannst di schneuzerst - mit da Hand.
Aber wannst in d Höll - nei willst kemma - brauchst ka Schneuztuach - net mitnehma -
weil schön einghazt - dortn ist - kriagst kan Schnupfn - des is gwiß.
Wannst in Himmel - nei willst kemma - muaßt dar Krapfen - ah mitnehma -
weil in Himmel - da is's weit - und ka Wirtshaus - weit und breit.
Aber wannst in d Höll -  nei willst kemma - brauchst zum Essn - nix mitnehma -
weil in da Höll - ohne Frag - da wird bratn - alle Tag.
Wannst in Himmel - nei willst kemma - muaßt a Zeitung - ah mitnehma -
weil in Himmel - habm sie s gern - wanns was Neugs - amal hörn.
Aber wannst in d Höll - nei willst kemma - brauchst ka Zeitung - net mitnehma -
weil die Zeitungen hat letzte Nacht - ja der Teufel - selber gmacht.
Wannst in Himmel - nei willst kemma, - muaßt a Hemad - ah mitnehma, -
weil in Himmel - in an Gwand - fliagt ka Engl - umanand.
Aber wannst in d Höll - nei willst kemma - brauchst ka Hemad - net mitnehma, - 
wei in da Höll - san ma gleich - rennan nackert um, ob arm, ob reich.
Wannst in Himmel - nei willst kemma - muaßt an Prügl - ah mitnehma -
weil da Petrus - is a Bär - sunsta wirst eam - du net Herr.
Aber wannst in d Höll - nei willst kemma - brauchst kan Prügl - net mitnehma, -
weil da Teufel - is gar fein - macht es Türl auf und lasst di rein.
Wannst in Himmel - nei willst kemma - derfst dei Mentsch - net mitnehma -
weil in Himmel - derf net gschehgn - was heruntn - is so schön.
Aber wannst in d Höll - nei willst kemma - kannst dar Mentscher - gnua mitnehma -
und wannst kane - hast dabei - suachs halt aus - nach der Reih.

